
ABSTRACT 

Kertas ini menjelaskan tentang Profesor Dr. Fazlur Rahman seorang 
pemikir Islam dari Pakistan yang gigih mempertahankan Islam dalam 
konteks polimik pemikiran Islam-Barat dan juga polimik pemikiran 
Modenis-Tradisionalis Islam di sekitar tahun 1960-an hingga 1980-an. 
Dipaparkan juga sumbangan beliau dalam dunia akademik. 

PENGENALAN 

Profesor Dr. Fazlur Rahman dilahirkan pada 21 September 1919 di Hazara, 
daerah Barat Laut Pakistan dari kalangan keluarga yang berpegang teguh 
kepada agama khususnya kepada mazhab Hanafi. Bapanya ialah Mawlana 
Shahab al-Din iaitu ulama lepasan Dar al-Ulum, Deoband yang menerima 
pendidikan dari Mawlana Rashid Ahmad Gangohi dan Syeikh al-Hind 
Mawlana Mahmud al-Hasan. Tradisi Deoband yang komited terhadap Islam, 
kebebasan dan pembaharuan diwariskan oleh Mawlana Shahab al-Din 
kepada anaknya, Fazlur Rahman. Fazlur Rahman menerima pendidikan asas 
tradisional di Dars-i-Nizami daripada ayahnya sendiri pada peringkat awal 
usianya. Walaupun demikian ayahnya bersikap terbuka dengan 
membenarkan beliau menerima pendidikan dari sistem pendidikan moden 
apabila keluarganya berpindah ke Lahore (Masud, 1988: 397). Dalam 
pendidikan tradisional khususnya dalam pengajian hadith, beliau menerima 
pendidikan dari ayahnya di mana urutan hadith yang dipelajari dari ayahnya 
itu sampai kepada Shah Waliyyullah al-Dahlawi (Wan Mohd. Nor, 1991: 
5). 

PENDIDIKAN 

Fazlur Rahman kemudiannya meneruskan pengajian di Dars-i-Nizami 
di samping turut mengikuti pengajian peringkat universiti di Universiti 
Punjub, Lahore sehingga memperolehi Ijazah Sarjana Muda (B.A. Hons) 
dalam pengajian Arab pada tahun 1940 (Masud 1988: 397). Beliau 
kemudiannya mendapat Ijazah Sarjana (MA) kelas pertama dalam bidang 
kesusasteraan Arab pada tahun 1942 di Universiti yang sama. Adalah 
dipercayai kehebatannya di bidang kesarjanaan banyak dibantu oleh 
penguasaan bahasa Arabnya yang mantap. Kerana kegigihannya untuk 
mendapat pendidikan di peringkat yang lebih tinggi, beliau pernah menolak 
pelawaan Abu al-A'la al-Mawdudi yang memintanya agar tidak melanjutkan 
pelajaran supaya dapat aktif dalam Jamaat-i-Islami (Rahman 1982: 117). 
Mulai tahun 1946 beliau melanjutkan pelajaran di peringkat Doktor Falsafah 
(Phd.) di Universiti Oxford dengan kajian disertasi mengenai Pandangan 
Ibnu Sina Terhadap Psikologi (Avicenna's Psychology) (Masud 1988: 397). 
Sebagai memperkukuhkan teras kesarjanaannya, beliau turut mendalami 
bidang falsafah, psikologi, pengajian Greek dan Latin, di samping turut 
mempelajari bahasa Jerman dan Peranchis. Berkat kegigihan ini sedikit 
sebanyak telah memberi kesan kepada keadaan kesihatan matanya. Namun 
kejayaan memperolehi Doktor Falsafah (Phd.) dapat dikecapi pada tahun 
1949 iaitu dalam masa tiga tahun pengajian sahaja (Masud 1988: 397). 
Disertasi ijazah Doktor Falsafah (Phd.) beliau dalam bidang falsafah Islam 
itu dibuat di bawah pengawasan Prof. Van Den Bergh (Wan Mohd. Nor 
1991: 6). Disertasi ini mengangkat reputasi beliau sebagai seorang yang 
pakar tentang Ibnu Sina dan ia kemudiannya diterbitkan oleh Oxford 
University Press dengan tajuk Avicenna's Psychology (Taufik Adnan 1993: 
82). 

Keputusannya untuk belajar di Barat sedikit sebanyak dipersoalkan 
umum kerana Barat bersikap kritis dan memusuhi Islam. Apakah sudah 
tiada tempat pengajian untuk mempelajari Islam di negara-negara Islam 
sehinggakan terpaksa menimba ilmu Islam di Barat? Beliau mengambil 
pendirian bahawa mutu pendidikan di Barat adalah lebih baik jika 
dibandingkan dengan apa yang mampu ditawarkan di Indo-Pakistan dan 
sistem pembelajaran Islam di Barat lebih bercorak sistematik, liberal, kritis 
dan analitis jika dibandingkan dengan sistem pembelajaran di dunia Islam 
yang lebih bercorak konservatif seperti di Universiti al-Azhar (Rahman 

1982: 99-100). Beliau banyak belajar dari sarjana-sarjana Barat dan bersikap 
kritis terhadap pandangan mereka terhadap Islam dan umatnya. Ini menjadi 
agak mudah kerana beliau rajin mempelajari dan banyak menguasai banyak 
bahasa-bahasa utama seperti Inggeris, Peranchis, Jerman dan Arab. 

PEKERJAAN DAN KEGIATAN INTELEKTUAL 

Setelah tamat pengajian Fazlur Rahman tidak terus kembali ke Pakistan, 
mungkin kerana khuatir akan dipinggirkan kerana mendapat pendidikan 
Islam di Barat. Sebaliknya beliau memulakan kerier sebagai pensyarah 
Pengajian Parsi dan Falsafah Islam di Universiti Durham, England dari tahun 
1950 hingga 1958 (Esposito, 1995: 408). Di sini beliau berusaha 
menghasilkan buku dalam bidang falsafah yang bertajuk "Prophecy in Islam: 
Philosophy and Orthdoxy". Beliau kemudiannya menjawat jawatan Prof. 
Madya dalam bidang falsafah di Institute of Islamic Studies, Universiti 
McGill, Kanada dari tahun 1958 hingga tahun 1961. Di sini beliau 
mengadakan hubungan persahabatan erat dengan Orientalis terkenal iaitu 
Profesor Wilfred Cantwell Smith yang juga Pengarah, Institute of Islamic 
Studies, Universiti McGill. Di sini jugalah beliau berkenalan dan bertukar-
tukar fikiran dengan dua orang tokoh pemikir Islam masa kini iaitu Syed 
Muhammad Naquib al-Attas dan Isma'il Ragi al-Faruqi (Wan Mohd. Nor, 
1991: 6). Malah sebelum kembali ke Pakistan, di sini juga beliau sempat 
menyumbang artikel mengenai konsep falsafah Islam untuk Encyclopedia 
of Islam (Taufik Adnan, 1993: 83). 

Pada awal tahun 1960an, Fazlur Rahman kembali semula ke Pakistan 
dan bertugas di Institute of Islamic Research sebagai Profesor Pelawat 
di Institut tersebut dari tahun 1961-1962. Pada bulan Ogos 1962, beliau 
dilantik sebagai pengarah Institute of Islamic Research oleh Presiden Jeneral 
Ayyub Khan di samping menganggotai Majlis Penasihat Negara Pakistan 
Mengenai Idelogi Islam (Advisory Council of Islamic Ideology). Majlis ini 
diberi tanggungjawab oleh pemerintah Pakistan ketika itu iaitu Jeneral 
Ayyub Khan untuk meneliti undang-undang yang sedia ada atau yang bakal 
digubal supaya sesuai dengan kehendak al-Qur'an dan al-Sunnah serta 
menafsirkan Islam secara rasional dan ilmiah untuk memenuhi keperluan 
masyarakat moden yang progresif (Rahman, 1976: 285). Secara tegasnya 
dua organisasi itu dipertanggungjawabkan untuk merencanakan Islamisasi 

undang-undang atau mencadangkan Islamisasi struktur kehidupan (Rahman 
1970: 286). Institute of Islamic Research ditubuhkan oleh kerajaan Pakistan 
pada tahun 1960 sebagai wahana untuk memenuhi keperluan penyelidikan 
kreatif Islam dari kalangan sumber manusia yang terbaik di Pakistan yang 
memiliki kombinasi ilmu pendidikan bahasa Arab, ilmu-ilmu tradisi Islam 
dan disiplin ilmu-ilmu moden dengan memulakan program latihan siswazah 
lanjutan dengan menggunakan metod penyelidikan Islam (Rahman, 1968: 
7). Di Institute of Islamic Research beliau merintis jalar\ menerbitkan dua 
jurnal ilmiah iaitu Islamic Studies dalam bahasa Inggeris dan Fikr-u-Nazr 
dalam bahasa Urdu untuk mengemukakan gagasan Neo-Modenismenya. 
Sebenarnya di sinilah bermulanya suatu episod perjuangan intelektual 
reformis Islam yang penuh dengan kontroversi ini. 

Fazlur Rahman menggunakan kedua-dua organisasi itu sebagai wadah 
mentafsirkan kembali Islam selaras dengan cabaran semasa. Pandangannya 
sebagai mewakili golongan Neo-Modenisme Islam sering mendapat kritikan 
keras dari kalangan ulama tradisional dan golongan fundamentalis 
di Pakistan terutamanya kerana latar belakang pendidikan Barat yang 
diperolehinya tentu tidak melayakkannya untuk menduduki jawatan utama 
badan kelslaman tersebut yang mereka dakwa patut menjadi hak kalangan 
ulama tradisional. Malah suasana di Pakistan pada era tahun 1960an masih 
tebal dengan kefahaman tradisional yang tidak semuanya berlandaskan 
ajaran al-Qur'an dan Sunnah Rasulullah s.a.w. memaksa beliau berhadapan 
dengan golongan aktivis Islam Jamaat-i-Islami serta ulama-ulama tradisional 
dari Deobandi, Barelwi dan sebagainya (Wan Mohd. Nor, 1991: 6). 
Kontroversi memuncak apabila beliau mengemukakan pandangan tentang 
al-Qur'an dan Hadith, riba dan (faedah) bunga bank, zakat, halal binatang 
disembelih dengan mesin dan Iain-lain lagi (Rahman, 1976: 286). Keadaan 
menjadi lebih gawat apabila dua bab pertama karya beliau bertajuk "Islam" 
diterjemah dan disiarkan dalam majalah "Fikr-u-Nazr" berbahasa Urdu 
terbitan majlis tersebut khususnya terhadap kenyataan beliau bahawa "al-
Qur'an secara keseluruhannya ialah Kalam Allah dan dalam pengertian biasa 
adalah perkataan Muhammad" (Rahman, 1979: 31). Media massa membuat 
liputan menyeluruh hingga berlaku demonstrasi di bandar-bandar di Pakistan 
sebagai memprotes pandangan beliau (Rahman, 1976: 299-301). 

Untuk mengendurkan suasana kontroversi yang meletus, beliau 
mengambil keputusan untuk berundur daripada menganggotai Majlis 
Penasihat Negara Pakistan Mengenai Ideologi Islam (Advisory Council of 
Islamic Ideology) pada September 1968 (Rahman, 1982: 125) kerana kurang 
bersetuju dengan tindak-tanduk majlis itu yang kadangkala bersikap 
konservatif dan kadangkala pula bersikap reaksioner. Bahkan menjadi alat 
untuk mengekalkan kuasa politik Jeneral Ayyub Khan apabila kemarahan 
orang ramai terhadap Ayyub Khan ditujukan kepada Fazlur Rahman. Untuk 
menjauhkan diri dari segala polimik dan kemelut itu, beliau mengambil 
keputusan berhijrah ke Amerika Syarikat. Di sana beliau kemudiannya 
menjadi Profesor Pelawat di University California, Los Angeles pada musim 
bunga (spring) tahun 1969 (Esposito, 1995: 408) sebelum menetap 
di Chicago pada tahun 1970 dengan bertugas sebagai Profesor Pengajian 
Islam di Department of Near Eastern Languages and Civilization, Universiti 
Chicago. Keputusan beliau berhijrah ke Chicago amat memeranjatkan umum 
kerana Chicago merupakan salah satu pusat kegiatan Orientalisme yang 
aktif. Begitupun beliau berpendirian bahawa dunia Barat memberi kebebasan 
intelektual yang tidak terdapat di dunia Islam. Menurut beliau lagi negara 
Islam "belum matang" secara intelektual. menetap di Chicago, beliau 
berupaya mengeluarkan pemikiran-pemikirannya melalui syarahan, 
penyelidikan, seminar dan penulisan secara bebas dan menggiatkan usaha 
memperkenalkan aliran Modenisme terkini iaitu "Neo-Modenisme Islam". 
Neo-Modenisme menurut beliau ialah suatu usaha merealisasikan ajaran 
Islam bersumberkan al-Qur'an dan contoh serta pengajaran sahih Nabi 
Muhammad s.a.w. untuk zaman moden dengan pembinaan kembali 
pemikiran Islam yang berpandukan sumber tadi tetapi tanpa dikongkong 
oleh tradisi pemikiran Islam yang berlaku dalam sejarah (Historical Islam) 
(Rahman, 1970:282). 

Beliau juga sering dijemput memberi syarahan di institusi pengajian 
tinggi di Barat. Contohnya pada tahun 1981 beliau diminta memberi 
syarahan tentang sikap Islam terhadap agama Yahudi (Islam's Attitude 
Towards Judaism) oleh Pusat Kajian Yahudi, Universiti Connecticut, Storrs. 
Keberanian kepada kebenaran ilmiahnya menyebabkan beliau tanpa segan 
silu mengkritik Israel dan bangsa Yahudi sebagai penjajah dan Amerika 
Syarikat sebagai pembela Yahudi (Rahman, 1982: 11-13). Ini menunjukkan 
sikap beliau yang tidak tunduk kepada kehendak Barat tetapi sebaliknya 
bersikap kritis demi menegakkan kebenaran. 

Beliau begitu gigih menekankan perlunya dilakukan pembaharuan 
menyeluruh ke dalam struktur kehidupan sosial masyarakat Islam khususnya 
menyentuh status wanita dalam Islam dan beberapa persoalan yang berkaitan 
dengannya seperti pendidikan, pekerjaan dan perkahwinan, supaya dengan 
kuantiti yang ada, wanita dapat menyumbang sama terhadap kemajuan Islam 
(Rahman, 1980: 451). Dalam soal pendidikan, beliau menyarankan supaya 
usaha sungguh-sungguh dilakukan untuk mengintegrasikan sistem 
pendidikan moden dan sistem tradisional madrasah (Rahman, 1967: 323) 
sebagai suatu cara untuk memajukan masyarakat Islam. Dalam hal ini beliau 
banyak bertentangan pendapat dengan kalangan tradisionalis yang tidak 
mahukan perubahan. 

Kebangkitan Islam menurut Fazlur Rahman tersebar luas di dunia 
Islam sebagai reaksi kuat terhadap kelemahan ulama tradisional dan 
kegagalan negara Islam dalam menghadapi cabaran pengaruh Barat. 
Pengamatan beliau tentang fenomena ini sangat menarik kerana meskipun 
gerakan Kebangkitan Islam ini membawa aspirasi moral dan politik, namun 
misi dan wawasan Islamnya yang substantif (tersendiri) telah melahirkan 
interpretasi yang sempit dan tindakan radikal yang memungkinkan 
munculnya reaksi yang sama radikal dalam bentuk Neo-Sekularisme (Wan 
Mohd. Nor, 1991: 109). 

Sikap serius Fazlur Rahman terhadap kerja-kerja ilmiah dapat dilihat 
dari tingkahlakunya yang banyak menghabiskan waktu di perpustakaan 
di bahagian bawah rumahnya dan hanya akan naik ke atas untuk beberapa 
keperluan yang sangat penting sahaja (Wan Mohd. Nor, 1991: 108). Menurut 
Ali Raza Naqvi, beliau amat gemar membaca dan dapat membaca dengan 
cepat serta mempunyai ingatan yang kuat. Cuma penglihatannya agak kurang 
baik kerana memerlukan dua lapis cermin mata (cermin mata tebal) untuk 
membaca (Naqvi, 1988: 398). Penghijrahannya ke Chicago menjadikannya 
cukup aktif menulis buku-buku kelslaman dan karya-karya kelslamannya 
banyak disiarkan dalam jurnal-jurnal antarabangsa dan diterjemahkan dalam 
berbagai bahasa. Di Chicago beliau menyiapkan karya bertajuk The 
Philosophy of Mulla Shadra, Major Themes of the Qur'an, Islam and 
Modernity: Transformation of an Intellectual Tradition dan buku terakhirnya 
ialah Health and Medicine in the Islamic Tradition. Malah beliau adalah di 
antara perintis penubuhan International Institute of Islamic Thought (HIT) 
di Washington, Amerika Syarikat serta banyak memberi sumbangan dalam 

kemajuan institut tersebut dan kepada perkembangan The American Journal 
of Islamic Social Sciences (Ahmad, 1988: 2). Pada tahun 1985 beliau telah 
mengadakan lawatan akademik selama dua bulan ke Indonesia atas jemputan 
kerajaan Indonesia untuk melihat sendiri keadaan Islam di sana (Wan Mohd. 
Nor, 1991: 109) dan turut bersama Prof. Serif Mardin dari 1 stanbul membantu 
memberi khidmat nasihat terhadap kurikulum dan sistem pengajaran yang 
dilaksanakan di Institut Agama Islam Negeri (IAIN) (Rahman, 1986: 24). 

Berkat kegigihannya dalam dunia intelektualisme, Fazlur Rahman 
telah dianugerahkan Levi Delia Vida Award In Islamic Studies pada tahun 
1983. Anugerah ini merupakan pengiktirafan tertinggi dalam bidang 
pemikiran Islam di Amerika Syarikat iaitu sebagai suatu penghormatan 
kepada penerimanya untuk menentukan tajuk pembentangan dalam sebarang 
persidangan antarabangsa mengenai Islam (Wan Mohd. Nor, 1991: 7). Pada 
April 1988, suatu seminar bertajuk "Muslims of America" yang diadakan 
di Universiti Massachusetts di Amherst telah mengiktiraf segala sumbangan 
intelektual beliau. Malah orang Islam di Amerika melihat beliau sebagai 
tempat rujukan intelektual dan inspirasi perjuangan mereka (Masud, 1988: 
397). 

Fazlur Rahman banyak mengambil inspirasi dari pemikiran Shah 
Waliyyullah al-Dahlawi dan Muhammad Iqbal. Beliau gemar menggunakan 
metodologi yang kontroversi dengan kejutan elektrik (electric shock) kerana 
berpendapat umat Islam telah lama tidur nyenyak dan enak bermimpi (Wan 
Mohd. Nor 1991: 7). Beliau digolongkan sebagai ilmuan kontroversi kerana 
tidak gemar menggunakan "double truth methodology" iaitu metodologi 
untuk orang awam dan satu lagi metodologi khusus untuk orang elit, yang 
sering digunakan oleh ramai ilmuan sehingga beliau dikritik sebagai "tidak 
bijaksana" (Wan Mohd. Nor 1991: 109). Kebanyakan muslim tradisionalis 
tidak memahami pandangan serta latar belakang ilmiahnya secara mendalam 
sehingga menimbulkan berbagai fitnah seperti menuduh beliau sebagai tidak 
mengimani al-Qur'an sebagai wahyu Allah dan tidak berpegang kepada 
Sunnah dan Hadith Rasulullah s.a.w. (Wan Mohd. Nor, 1991: 109). 

Setelah hampir 18 tahun menyumbangkan idea pembaharuan Islam, 
tokoh ini akhirnya kembali ke rahmatullah dalam usia 69 tahun pada 26 
Julai 1988 di Chicago, Amerika Syarikat setelah melakukan pembedahan 
jantung yang agak sukar (Ahmad, 1988: 1). Kematiannya merupakan suatu 

kehilangan besar terhadap umat Islam, Islam dan dunia intelektualisme 
amnya. Seyyed Hossein Nasr menyifatkan Fazlur Rahman sebagai tokoh 
pentafsir Islam moden yang cuba mendekatkan tradisi intelektual Islam 
kepada tafsiran moden. Tambah beliau, dunia intelektual kehilangan seorang 
tokoh pentafsir Islam yang berminat membangkitkan isu dalam konteks 
konfrantasi Islam dan dunia moden (Nasr, 1988: 400). Menurut John. L. 
Esposito, sungguh pun Fazlur Rahman dikritik hebat oleh kalangan 
fundamental berikutan dari interpretasinya yang agak liberal terhadap al-
Qur'an, Sunnah dan perundangan Islam klasik, namun beliau turut dikagumi 
oleh kalangan reformis Islam seperti oleh Abd Allah al-Naim dari Sudan 
(Esposito, 1995: 408). Seorang anak murid beliau dari Malaysia iaitu Prof. 
Dr. Wan Mohd. Nor Wan Daud menyifatkan kematian beliau sebagai suatu 
kerugian besar kepada umat Islam dan dunia keilmuan kerana walaupun 
kebanyakan idea dan pemikirannya penuh dengan kontroversi namun ia 
lahir dari komitmennya terhadap pemahaman al-Qur'an dan Sunnah yang 
sahih secara keseluruhan dan kesepaduan, serta apresiasi dan kritisnya 
terhadap khazanah intelektual Islam (Wan Mohd. Nor, 1991: 111). 

Pengaruh pemikiran beliau amat besar dan meluas kerana ia meliputi 
pelajar dan intelektual muda Islam yang sedang belajar di Barat serta rakan-
rakan dari kalangan orang Barat dalam bidang pengajian Islam (Ahmad, 
1988: 1). Beliau banyak memberi sumbangan kepada pembaharuan di dunia 
Islam dalam berbagai disiplin ilmu pengetahuan seperti al-Qur'an, al-
Sunnah, Ijma-Ijtihad, falsafah, sufisme, politik, kebangkitan Islam, ekonomi, 
pendidikan dan Iain-lain lagi. Antara kalangan anak muridnya dari kawasan 
Asia Tenggara ialah seperti Prof. Dr. Wan Mohd. Nor Wan Daud (ISTAC, 
UIA Malaysia) dari Malaysia dan Dr. M. Amien Rais, Dr. Nurcholish Madjid 
serta Dr. Ahmad Syafii Maarif dari Indonesia. Banyak idea-idea beliau 
sedang dipraktikkan oleh negara-negara Islam hari ini sesuai dengan 
perubahan zaman yang serba pantas. 

PENGKARYAAN 

Profesor Dr. Fazlur Rahman merupakan pemikir dan penyelidik yang 
produktif, realistik serta analitik. Banyak masanya dihabiskan dengan 
membaca, menulis dan memberi syarahan dalam pelbagai perkara mengenai 
institusi Islam. Beliau percaya bahawa kebangkitan intelektual adalah pra 

syarat kepada kebangkitan Islam dan Neo-Modenisme Islam. Dalam usaha 
menafsirkan idea Neo-Modenisme Islam, beliau gigih menulis mengenai 
pelbagai aspek institusi-institusi Islam sama ada dalam bentuk buku mahu 
pun dalam bentuk artikel di jurnal-jurnal terkemuka. Banyak karyanya 
diterjemahkan ke beberapa bahasa selain dari bahasa Inggeris seperti bahasa 
Turki, Serb-Croat dan bahasa Melayu-Indonesia. Karya-karyanya ini bukan 
setakat menyerlahkan keunggulan intelektualisme dan kritisisme beliau 
tetapi juga menunjukkan sikap futuristik yang menunjuk jalan kepada 
survival masa depan umat Islam dengan berpandukan ajaran murni al-Qur'an 
dan al-Sunnah. 

